
ABSTRAK

Kajian menjalankan analisis literatur sistematik terhadap mekanisme pengagihan zakat. Metodologi kajian menggunakan
model anteseden, keputusan dan hasil (ADO) bagi menstrukturkan ulasan dengan mematuhi protokol PRISMA. Berdasarkan
strategi pencarian sistematik, 34 artikel dipilih bagi tempoh 2020 hingga 2024. Dapatan kajian ini memberikan gambaran
menyeluruh dan teratur tentang anteseden seperti kemiskinan, krisis, kecekapan dan keberkesanan, serta keputusan meliputi
agihan konsumtif, agihan produktif dan inovasi, termasuk keberhasilan dalam konteks mikroekonomi dan makroekonomi
terhadap mekanisme pengagihan zakat. Perbincangan kritikal selanjutnya menumpukan kepada topik evolusi,
permasalahan, cabaran dan usaha pemerkasaan dalam pelaksanaan pengagihan zakat. Selain itu, kajian turut mengenal
pasti jurang literatur yang penting kerana kebanyakannya masih mengabaikan aspek sikap dan tingkah laku sebagai punca
utama berlakunya masalah kemiskinan dalam kalangan asnaf. Kajian ini merupakan kajian pertama yang menganalisis
literatur berkaitan mekanisme pengagihan zakat dengan menggunakan model ADO serta membincangkan cadangan Teori
Paternalisme yang diperluas melalui penambahan dimensi agama dalam program Bantuan Tunai Bersyarat sebagai agenda
penyelidikan masa hadapan. Secara keseluruhan, kajian ini menyumbang idea kepada pembuat dasar untuk mengenal pasti
kekuatan, kelemahan, cabaran dan peluang, serta menentukan amalan terbaik bagi meningkatkan kecekapan serta
keberkesanan pengagihan zakat. Kajian ini juga membantu memperkukuh pemahaman terhadap evolusi literatur mekanisme
pengagihan zakat serta jurang kajian yang berpotensi untuk diterokai oleh penyelidik.

Kata kunci: Bantuan tunai bersyarat,; kemiskinan, model ADO; pengagihan zakat; tingkah laku asnaf
ABSTRACT

This study conducts a systematic literature review on zakat distribution mechanisms. The study applies the Antecedents-
Decisions-Outcomes (ADO) model, following PRISMA protocols. Based on a systematic search strategy, 34 articles were
selected for the period 2020 to 2024. The study provides an organized overview of the antecedents (poverty, crises, efficiency
and effectiveness), decisions (consumptive distribution, productive distribution, innovation), and outcomes (microeconomic,
macroeconomic) of zakat distribution mechanisms. Further discussions focus on the evolution, challenges, and
empowerment of zakat distribution. The study identifies significant literature gaps, particularly the limited coverage of
attitude and behavior issues as primary causes of poverty among asnaf. This is the first study to analyze the literature on
zakat distribution mechanisms using the ADO model, suggesting the integration of Paternalism Theory enhanced with
religious dimensions in Conditional Cash Transfer programs as a future research agenda. Overall, this study provides
policymakers with insights into identifying strengths, weaknesses, challenges, and opportunities, as well as best practices to
improve the efficiency and effectiveness of zakat distribution. It also enhances understanding of the evolution of zakat
distribution literature and highlights research gaps for further exploration.

Keywords: Conditional cash transfer; poverty; ADO model, zakat distribution, asnaf behavior

PENGENALAN

Secara amnya, zakat merupakan hasil fiskal Islam yang mampu memberi impak kepada pengurangan kadar kemiskinan,
jurang perbezaan pendapatan antara masyarakat serta pembangunan modal insan golongan asnaf sekiranya diuruskan dengan

cekap dan berkesan (Nur Fatin et al. 2020; Suffian et al. 2025). Mekanisme pengagihan zakat merujuk kepada proses dan
strategi institusi zakat dalam menyalurkan dana zakat kepada asnaf yang layak. Pengagihan zakat sentiasa mengalami evolusi
sejajar dengan perkembangan ekonomi semasa. Di Malaysia, pengagihan zakat kini terbahagi kepada dua kategori utama
iaitu agihan zakat konsumtif dan agihan zakat produktif. Agihan zakat konsumtif merujuk kepada pemberian bantuan secara
langsung sepenuhnya kepada asnaf dalam bentuk bantuan sara diri. Sementara itu, agihan zakat produktif pula melibatkan
pemberian aset untuk dimanfaatkan atau pemberian modal kepada asnaf untuk dikembangkan (Malaysia 2021).
Pengklasifikasian ini dilaksanakan seiring dengan hasrat kerajaan untuk merealisasikan teras utama pelan strategik institusi
zakat, iaitu membasmi kemiskinan dalam kalangan asnaf (Maiwp 2021).

Selain itu, kajian literatur menunjukkan bahawa perkembangan positif dalam mekanisme pengagihan zakat terus
berlaku sejak tahun 1990-an. Pada peringkat awal perkembangan antara tahun 1990 hingga 2019, kebanyakan kajian
menumpukan kepada usaha pemerkasaan institusi dengan membincangkan aspek amalan tadbir urus (Suffian et al. 2018;
Sa'adon et al. 2012; Hairunnizam et al. 2014), struktur institusi zakat (Suffian et al. 2018; Sukmana et al. 2017; Hairunnizam
et al. 2012) serta prestasi pengagihan zakat (Ellany et al. 2014; Hairunnizam et al. 2017). Seterusnya, perkembangan literatur
bagi tempoh 2020 hingga 2024 memfokuskan aplikasi teknologi digital dalam pengagihan zakat (Ahmad et al. 2023; Azizah
et al. 2023; Beik et al. 2021) serta inovasi agihan semasa pandemik Covid-19 (Azizah et al. 2023; Sudirman et al. 2021;
Zahri et al. 2023). Pelbagai inisiatif dilaksanakan oleh institusi zakat bagi meningkatkan tahap kecekapan dan keberkesanan
pengagihan.

Sungguhpun pelbagai transformasi dilaksanakan, masalah kemiskinan masih berlaku malah kian meningkat. Di
Malaysia statistik menunjukkan berlaku peningkatan dalam pengagihan zakat serta bilangan asnaf. Sebagai contoh,
peningkatan jumlah agihan sebanyak 97% daripada RM71.62 juta (2019) kepada RM140.95 juta (2023) bagi negeri Sabah
berlaku kesan pertambahan bilangan penerima zakat (199%) daripada 85,711 orang (2019) kepada 256,615 orang (2023),
dengan 46% daripada penerima zakat tahun 2023 merupakan golongan asnaf fakir dan miskin (Jawhar 2024). Hal ini menjadi
bertambah buruk berikutan ketidakseimbangan agihan zakat dengan statistik semasa menunjukkan negeri Sabah merupakan
negeri yang mempunyai purata hasil zakat bagi seorang asnaf yang paling rendah berbanding negeri lain (Suffian et al. 2023).
Statistik ini dengan jelas menunjukkan bahawa mekanisme pengagihan zakat yang dilaksanakan masih kurang berkesan
untuk memastikan golongan asnaf keluar daripada belenggu kemiskinan.

Berdasarkan isu dan permasalahan, kajian literatur sistematik mengenai mekanisme agihan zakat penting dilaksanakan
untuk menilai kekuatan, kelemahan, cabaran serta amalan terbaik dalam mekanisme sedia ada. Kajian ini membantu pengkaji
memahami sejauh mana tahap mekanisme agihan zakat dalam mencapai objektif yang ditetapkan dalam mencapai hasil yang
disasarkan. Kajian ini juga berpotensi memberikan pandangan tentang keperluan reformasi atau penambahbaikan terhadap
mekanisme tersebut untuk meningkatkan kesan zakat kepada golongan asnaf.

Model ADO (Antecedents-Decisions-Outcomes) digunakan dalam SLR (Systematic Literature Review) kerana
menyediakan kerangka yang komprehensif serta menstrukturkan ulasan mengikut faktor yang mempengaruhi (antecedents),
mekanisme pengagihan, keputusan yang dibuat (decisions) oleh institusi zakat, dan keberhasilan yang dicapai (outcomes).
Pendekatan ini membolehkan penyelidik mengenal pasti faktor yang menghalang atau mendorong keberkesanan agihan,
menilai keputusan strategik yang diambil dalam pelbagai konteks serta menilai impak keputusan tersebut terhadap matlamat
strategik institusi zakat iaitu pengurangan kadar kemiskinan dan pembangunan asnaf. Model ini juga membantu memahami
interaksi antara faktor tersebut dan seterusnya menyumbang kepada cadangan penambahbaikan mekanisme pengagihan
zakat yang lebih berkesan. Justeru, objektif keseluruhan kajian ini adalah untuk menilai literatur secara sistematik berhubung
mekanisme pengagihan zakat sedia ada. Bagi mencapai objektif tersebut, kajian akan menjawab persoalan utama iaitu
apakah anteseden, keputusan dan keberhasilan mekanisme pengagihan zakat sedia ada?

Berdasarkan penelitian mendalam pengkaji terhadap literatur lepas, didapati masih kurang kajian yang
mengaplikasikan kajian literatur sistematik bersama kerangka ADO dalam bidang ekonomi Islam (Herjanto et al. 2023).
Manakala tiada kajian yang khusus berkaitan dengan zakat. Justeru, keaslian kajian ini terletak kepada penerapan kerangka
ADO dalam kajian literatur sistematik berhubung topik zakat.

METODOLOGI

Kajian Literatur Sistematik (SLR) memainkan peranan penting dalam penyelidikan akademik melalui proses mensintesis
dan meringkaskan pengetahuan sedia ada berkaitan sesuatu topik. Kajian ini memberikan gambaran menyeluruh terhadap
penyelidikan semasa serta membantu penyelidik mengenal pasti jurang kajian yang memerlukan penerokaan lanjut. SLR
turut menyumbang kepada pembangunan teori melalui analisis corak dan perbezaan dalam pelbagai kajian, sekali gus
memperkukuh pembentukan kerangka teori yang mantap. Pendekatan komprehensif SLR juga berfungsi untuk
mengurangkan pertindihan serta pembaziran dalam usaha penyelidikan, di samping menggalakkan agenda yang lebih
berfokus dan penggunaan sumber yang lebih cekap. Keseluruhannya, SLR memperkukuh impak penyelidikan dengan
menyediakan pandangan menyeluruh yang menjadi asas kepada penyelidikan masa hadapan serta memajukan
perkembangan ilmu dalam bidang berkenaan (Paul et al. 2023).

Dalam mengkaji berkenaan mekanisme pengagihan zakat, penyelidik telah menggunakan rangka kerja yang
komprehensif, iaitu Anteseden, Keputusan dan Keberhasilan (ADO) (Paul et al. 2018). Menggunakan model ADO berupaya
meningkatkan struktur, pembentangan hasil kajian seterusnya impak kajian (Singh et al. 2023). Menurut Paul dan Benito

(2018), kerangka ADO merangkumi tiga komponen yang saling berkaitan: anteseden, keputusan dan keberhasilan (ADO) .

Anteseden merujuk kepada faktor asas, pemacu atau keadaan kontekstual yang mendorong atau menghalang sesuatu
entiti untuk membuat keputusan atau tindakan, termasuk motivasi, tekanan institusi, halangan, atau persekitaran yang
menyokong kepada sesuatu keputusan. Secara keseluruhan, anteseden mewakili persoalan “mengapa” di sebalik sesuatu
tindakan yang diambil. Dalam konteks mekanisme agihan zakat, anteseden sesuai diterjemahkan sebagai faktor asas yang
mempengaruhi reka bentuk, pelaksanaan serta pematuhan terhadap program pengagihan zakat sedia ada. Faktor ini
termasuklah isu kemiskinan, kecekapan dan keberkesanan program serta mengambil kira krisis atau bencana yang berlaku
yang memberi kesan negatif dari sudut sosioekonomi kepada golongan asnaf. Keputusan ialah pilihan atau strategi yang
diambil sebagai tindak balas terhadap antecedents tersebut, merangkumi bila, di mana, dan bagaimana sesuatu tindakan
dilaksanakan yang mencerminkan apa yang dilakukan sebagai respon kepada pemacu yang dikenal pasti. Akhir sekali, hasil
merujuk kepada akibat atau keputusan daripada keputusan yang dibuat, yang boleh bersifat kewangan, tingkah laku,
strategik, atau sosial, serta boleh merangkumi kesan yang disengajakan mahupun tidak disengajakan. Dalam konteks kajian
ini, kerangka ADO sangat relevan untuk diaplikasikan kerana ia akan memacu kepada struktur ulasan literatur yang
komprehensif bagi menjawab persoalan dari sudut kekuatan, kelemahan, cabaran serta peluang dalam perbincangan
mekanisme pengagihan zakat serta mengenal pasti agenda penyelidikan masa hadapan.

Pengumpulan data bagi penyelidikan ini mematuhi garis panduan PRISMA (Item Pelaporan Pilihan untuk Kajian
Sistematik dan Meta-Analisis) seperti yang ditunjukkan dalam Rajah 1 (Moher et al. 2010). Pelaksanaan SLR memerlukan
pematuhan terhadap piawaian pelaporan yang telah ditetapkan bagi memastikan ketelusan dan konsistensi (Shaffril et al.
2021). Antara pelbagai piawaian yang tersedia, PRISMA (Preferred Reporting Items for Systematic Review and Meta-
Analysis) merupakan yang paling meluas digunakan. Pada asalnya dibangunkan untuk kajian berkaitan kesihatan yang
menumpukan kepada RCT (Moher et al. 2010), senarai semak 27 item PRISMA kini telah diadaptasi merentasi pelbagai
disiplin, termasuk pendidikan, pembangunan sosial, dan kajian polisi (Shaffril et al. 2021). Kekuatan utamanya terletak pada
keupayaan meminimumkan bias melalui pelaporan yang sistematik dan menyeluruh.

Protokol alternatif termasuk RAMESES (Wong et al. 2013), yang sesuai untuk sintesis berasaskan teori dan realis,
serta ROSES (Haddaway et al. 2018), yang direka khusus bagi kajian berasakan ulasan literatur berbentuk pemetaan. Namun
begitu, kedua-duanya kurang memberi penekanan kepada sintesis kuantitatif dan intervensi berasaskan program,
menjadikannya kurang sesuai untuk kajian ini.

Sehubungan itu, kajian ini mengadaptasi PRISMA sebagai protokol pelaporan utama kerana rangkanya yang tersusun
serta fleksibel, penekanan terhadap aspek meminimumkan bias, serta sokongan teknikal yang kukuh (Moher et al. 2010).
PRISMA juga menggalakkan pelaporan mengenai heterogeniti, sekali gus menawarkan gambaran menyeluruh tentang
penemuan lepas. Memandangkan ketiadaan piawaian pelaporan khusus bagi zakat atau asnaf, PRISMA menyediakan pilihan
protokol yang paling ketat, komprehensif serta boleh dipercayai. Proses PRISMA melibatkan empat peringkat penting iaitu:
mengenal pasti, saringan, kelayakan, dan kemasukan. Metodologi ini menjamin proses semakan yang telus dan sistematik
(Moher et al. 2010).

MENGENAL PASTI

Proses menjalankan semakan sistematik untuk memilih artikel yang berkaitan dalam kajian ini merangkumi tiga peringkat
utama (Moher et al. 2010). Peringkat pertama tertumpu kepada mengenal pasti kata kunci yang sesuai, diikuti oleh pencarian
menyeluruh bagi istilah yang berkaitan melalui pelbagai sumber seperti tesaurus, kamus, pandangan pakar serta kajian
penyelidikan terdahulu (Shaffril et al. 2021). Pada Ogos 2024, pencarian sistematik yang berstrategi telah dijalankan khusus
untuk pangkalan data Scopus dan Web of Science. Soalan kajian ini dibangunkan menggunakan kerangka PICo (Lockwood
et al. 2015), yang merangkumi P (populasi/masalah), I (minat), dan Co (konteks). Dalam kajian ini, populasi ditakritkan
sebagai golongan miskin di peringkat global, minat terletak pada mekanisme pengagihan, manakala konteksnya ialah zakat.
Pada peringkat ini, sebanyak 544 artikel telah diperoleh menggunakan kata kunci yang ditetapkan dalam pangkalan data
termasuk "zakat", "zakah", "asnaf", "distribut*", "agih" dan "pengagihan".

SARINGAN DATA DAN KELAYAKAN

Pada Tahap 2 protokol PRISMA, artikel yang dikumpulkan telah disaring berdasarkan kriteria kemasukan dan pengecualian
(Jadual 1). Seterusnya, saringan dokumen dilaksanakan melibatkan masalah tiada akses serta menggugurkan artikel yang
bertindih. Sebanyak 152 artikel kekal untuk penilaian lanjut dalam Tahap 3. Pada peringkat tersebut, artikel yang terpilih
dibaca dan dinilai semula dengan teliti. Hanya artikel yang mempunyai kaitan dengan kajian diteruskan ke peringkat
kemasukan akhir. Tempoh lima tahun terkini (2020-2024) dipilih bagi memastikan kajian literatur sistematik ini menekankan
dapatan yang paling relevan, terkini, dan mencerminkan perkembangan serta jurang pengetahuan semasa (Shaffril et al.
2021). Proses semakan menyeluruh ini membawa kepada pengecualian 118 artikel yang tidak memenubhi kriteria kelayakan
dari segi jenis artikel dan kandungan berkaitan topik kajian.

JADUAL 1. Kriteria kemasukan dan pengecualian

Kriteria Kemasukan Pengecualian
Jenis Dokumen Jurnal Buku, bab dalam buku, prosiding persidangan
Bahasa Melayu dan Inggeris Selain Melayu dan Inggeris

Sebelum 2020
Selain ekonomi, perniagaan dan sains sosial

Tempoh 2020-2024
Ekonomi, perniagaan dan sains sosial

Tempoh Penerbitan
Bidang Matapelajaran

KEMASUKAN

Pada peringkat kemasukan, kandungan setiap artikel disemak dengan teliti bagi memastikan kaitannya terhadap proses
sintesis. Pada peringkat akhir, sebanyak 34 artikel dipilih untuk dipertimbangkan (Rajah 1).

Mengenalpasti kajian melalui pengkalan data ]
—
= Rekod dikeluarkan sebelum
T Rekod dikenalpasti dari*: saringan:
e Pengkalan data (n = 544) > Rekod bertindih dikeluarkan
£ (n=9)
[
o
)
_ :
Saringan rekod »| Rekod dikeluarkan
(n =535) (n=372)
Laporan yang diperlukan untuk Laporan tidak diambil:
c topik kajian —> Tiada akses
g (n=163) (n=11)
=)
= l
=
©
»n
Laporan dinilai untuk proses Laporan dikeluarkan:
kelayakan > Alasan 1: Kajian tidak
(n=152) membincangkan berkenaan
mekanisme pengagihan (n =
98)
Alasan 2: Kajian tidak
membincangkan sumber
zakat (n = 20)
)
\
c
S Kajian yang dimasukkan untuk
% ulasan
< (n=34)
X

RAJAH 1. Carta alir proses pemilihan menggunakan protokol PRISMA
Sumber: Page et al. (2021)

PELAPORAN

Kajian ini menggunakan analisis berasaskan kerangka ADO untuk membentangkan penemuan kajian, mengeluarkan
pandangan, mengenal pasti jurang seterusnya mencadangkan agenda penyelidikan masa hadapan (Paul et al. 2018). Analisis
dijalankan melalui pendekatan tematik induktif dengan proses pengekodan artikel dilaksanakan dengan semakan silang oleh
penulis kedua dan ketiga bagi meminimumkan risiko bias. Penentuan tema mengikut kerangka ADO melalui persetujuan
bersama ketiga-tiga penulis dengan mengambil kira definisi konsep anteseden, keputusan dan hasil (Paul et al. 2018).
Pendekatan ini membolehkan penemuan kajian dibentangkan secara sistematik, mengeluarkan pandangan yang lebih
mendalam serta persetujuan bersama semua penulis, mengenal pasti jurang pengetahuan, serta mencadangkan agenda
penyelidikan masa hadapan.

PENILAIAN KUALITI

Penilaian kualiti dilaksanakan dengan mengkategorikan kepada tiga tahap kualiti iaitu tinggi, sederhana dan rendah.
Berdasarkan pendekatan yang digunakan oleh Petticrew & Roberts (2008), hanya kajian yang dinilai pada tahap sederhana
atau tinggi dianggap layak untuk dianalisis dengan lebih lanjut. Penilaian kualiti dilakukan bagi menilai ketelitian
metodologi setiap artikel, dengan syarat kemasukan memerlukan persetujuan sebulat suara pengkaji bahawa kajian tersebut
mencapai sekurang-kurangnya tahap sederhana. Sebarang perbezaan dalam penilaian diselesaikan melalui perbincangan.
Hasilnya, sebanyak 21 artikel dinilai berkualiti tinggi dan 13 berkualiti sederhana, menjadikan sejumlah 34 artikel layak
untuk ke peringkat seterusnya dalam kajian semakan ini.

HASIL KAJIAN DAN PERBINCANGAN
LATAR BELAKANG KAJIAN TERPILIH

Ulasan ini merangkumi 34 kajian penyelidikan terpilih berdasarkan tahun penerbitan, tajuk jurnal,lokasi kajian, anteseden
mekanisme pengagihan zakat, kaedah penyelidikan serta jenis data. Berdasarkan keseluruhan maklumat tersebut, ulasan ini
bertujuan untuk memberikan kefahaman yang lebih menyeluruh terhadap literatur berkaitan mekanisme pengagihan zakat.

Merujuk kepada anteseden kajian dalam Jadual 2, kebanyakan kajian terdahulu menumpukan perhatian kepada isu
kemiskinan sebanyak 16 kajian, diikuti dengan masalah kecekapan dan keberkesanan pengagihan zakat sebanyak 10 kajian
serta krisis yang melibatkan pandemik, bencana alam atau krisis kemanusiaan sebanyak 10 kajian. Kemiskinan merupakan
isu utama yang mendorong kepada pelaksanaan kajian berkenaan mekanisme pengagihan zakat.

JADUAL 2. Artikel terpilih untuk kajian literatur

Kajian Negara Konteks Anteseden
( Populasi Kajian) Kemiskinan Kecekapan dan Krisis
Keberkesanan
(Rohani et al. 2022) Malaysia Pakar & Amil /
(Mohd Afandi et al. 2022) Malaysia Asnaf /
(Othman et al. 2021) Malaysia Institusi zakat /
(Zulkifli et al. 2021) Malaysia Asnaf /
(Khasanah et al. 2023) Indonesia Institusi zakat /
(Akmal et al. 2021) Indonesia Asnaf /
(Saputra et al. 2024) Indonesia Amil, pembayar, Asnaf /
(Ibadi et al. 2022) Indonesia Amil /
(Ahmad et al. 2023) Malaysia Asnaf /
(Santoso et al. 2024) Indonesia Asnaf /
(Zahri et al. 2023) Malaysia & Indonesia Pakar & Asnaf /
(Azizah et al. 2023) Indonesia Pengguna /
(Roziq et al. 2022) Indonesia Pembayar & Amil /
(Riyanto et al. 2021) Singapura Institusi zakat /
(Herianingrum et al. 2024) Indonesia Pembayar /
(Zahid et al. 2020) Malaysia Asnaf /
(Islam et al. 2023) Bangladesh Ulama & pembayar / /
(Sudirman et al. 2021) Indonesia Amil /
(Fauziah 2020) Indonesia Amil /
(Hussain 2021) United Kingdom & Bangladesh Asnaf / /
(Zainuddin et al. 2020) Indonesia Pemberi maklumat /
(Mursal et al. 2023) Indonesia Amil /
(Arwani et al. 2022) Indonesia Institusi zakat /
(Yusup et al. 2021) Indonesia Institusi zakat /
(Arifin et al. 2021) Indonesia Amil & pakar /
(Ali et al. 2022) Malaysia Asnaf /
(Qudah et al. 2022) Jordan Agensi ekonomi /
(Rini et al. 2020) Indonesia Institusi zakat & agensi /
Kerajaan
(Razak 2020) Malaysia Institusi zakat & agensi /
Kerajaan
(Azhar et al. 2023) Malaysia Institusi zakat /
(Hulwati et al. 2024) Indonesia Amil /
(Hannani et al. 2023) Indonesia Pemimpin agama tempatan, /
kaum ibu
(Wijayanti et al. 2020) Indonesia & Brunei Amil & Asnaf /
(Maghfirah 2020) Indonesia Amil, Asnaf, pembayar /

TAHUN PENERBITAN
Merujuk Rajah 2, bilangan kajian berkaitan mekanisme pengagihan zakat didapati agak seimbang antara tahun 2020 hingga
2023, iaitu antara tujuh hingga lapan kajian. Bagi tahun 2024 (schingga September), terdapat empat kajian yang diterbitkan.

Keadaan tersebut menunjukkan bahawa topik mekanisme pengagihan zakat merupakan isu penting yang dibincangkan
secara konsisten.

- 4

2020 m2021 m2022 =2023 m2024

RAJAH 2. Bilangan kajian mengikut tahun

KONTEKS POPULASI

Berdasarkan Rajah 3, kajian lepas menunjukkan tumpuan yang lebih banyak diberikan kepada konteks populasi penerima
bantuan (asnaf) sebanyak 12 kajian, amil sebanyak 11 kajian, institusi zakat sebanyak lapan kajian, pembayar sebanyak lima
kajian, pakar atau ulama sebanyak empat kajian, dan agensi kerajaan sebanyak dua kajian. Sementara itu, selebihnya ialah
satu kajian yang melibatkan agensi ekonomi, pemberi maklumat, pemimpin agama tempatan, kaum ibu serta pengguna.
Kajian lepas memberi tumpuan kepada penerima bantuan (asnaf), amil, institusi zakat dan pembayar zakat kerana keempat-

empat populasi tersebut memainkan peranan penting dalam keseluruhan ekosistem zakat.

RAJAH 3. Konteks populasi kajian

JURNAL PENERBITAN

Seterusnya, sebanyak 30 jurnal telah dipilih sebagai bahan literatur. Empat jurnal mempunyai dua penerbitan, iaitu Samarah,
Jurnal Hukum dan Syariah, Global Journal Al-Thaqafah serta International Journal of Professional Business Review,

manakala baki 26 jurnal lagi hanya mempunyai satu penerbitan (Rajah 4).

—_—

Sociologia y Tecnociencia
Samarah
Regional Science Inquiry
Opcion
Jurisdictie: Jurnal Hukum dan Syariah
Journal of Sustainable Finance and Investment
Journal of Muslim Minority Affairs
Journal of King Abdulaziz University, Islamic..
Journal of Islamic Thought and Civilization
Journal of Islamic Marketing
JOURNAL OF ISLAMIC ACCOUNTING AND..
Journal of Governance and Regulation
JOURNAL OF ASIAN FINANCE ECONOMICS..
ISRA INTERNATIONAL JOURNAL OF..
International Journal of Sustainable Development..
International Journal of Supply Chain Management
International Journal of Sociology and Social Policy
International Journal of Professional Business..
International Journal of Innovation, Creativity and..
INTERNATIONAL JOURNAL OF ETHICS AND..
International Journal of Criminology and Sociology
International Journal of Business and Society
Global Journal Al-Thaqafah
Estudios de Economia Aplicada
CUADERNOS DE ECONOMIA-SPAIN
BiLD Law Journal
ASIAN JOURNAL OF BUSINESS AND..
Al-Risalah: Forum Kajian Hukum dan Sosial..
Al-Manabhij: Jurnal Kajian Hukum Islam

RAJAH 4. Bilangan jurnal terlibat

LOKASI KAJIAN

Berdasarkan Jadual 2 dan Rajah 5, kebanyakan kajian berkaitan mekanisme pengagihan zakat dilaksanakan di Indonesia
sebanyak 21 kajian, diikuti Malaysia sebanyak 10 kajian, manakala negara lain seperti Bangladesh sebanyak dua kajian serta
Brunei, Singapura, Jordan dan United Kingdom masing-masing sebanyak satu kajian.

RAJAH 5. Lokasi kajian

KAEDAH PENYELIDIKAN

Merujuk kepada kategori kaedah penyelidikan (Rajah 6), majoriti kajian mengenai mekanisme pengagihan zakat
menggunakan kaedah kualitatif (20 kajian), diikuti oleh kaedah kuantitatif (12 kajian) serta kaedah gabungan (dua kajian).

RAJAH 6. Kategori kaedah penyelidikan
JENIS DATA

Statistik jenis data menunjukkan bahawa majoriti kajian menggunakan data primer sebanyak 18 kajian, diikuti oleh data
sekunder sebanyak 10 kajian, serta kombinasi data primer dan sekunder sebanyak enam kajian.

RAJAH 7. Jenis data yang digunakan
ANTESEDEN, KEPUTUSAN AND KEBERHASILAN BAGI MEKANISME PENGAGIHAN ZAKAT

Bahagian ini mensintesis dan menggabungkan maklumat yang diperoleh daripada kajian literatur sistematik mekanisme
pengagihan zakat yang berkaitan dengan isu kemiskinan, masalah kecekapan dan keberkesanan pengagihan zakat serta krisis
kemanusiaan. Isu-isu ini memberi kesan terhadap keputusan dalam reka bentuk mekanisme pengagihan zakat yang boleh

dibahagikan kepada pengagihan konsumtif, produktif dan inovatif. Berdasarkan model ADO (Rajah 8) serta sampel kajian
(Jadual 2), kajian ini melaksanakan sorotan terhadap cara mekanisme pengagihan zakat yang dibangunkan membawa kepada
hasil (outcome) dari sudut makroekonomi dan makroekonomi.

Anteseden Keputusan Keberhasilan
Kemiskinan Agihan Konsumtif
Kecek i i
ecekapan dan Agihan Produktif Mikroekonomi
Keberkesanan
. Makroekonomi
Krisis: Inovasi: .
Pandemik, bencana & Teknologi, Model
kemanusiaan

RAJAH 8. Kerangka ADO mekanisme pengagihan zakat

ANTESEDEN (A)
KEMISKINAN

Kemiskinan merupakan isu utama yang menjadi asas kepada kajian tentang mekanisme pengagihan zakat (Maghfirah 2020;
Riyanto et al. 2021; Santoso et al. 2024; Saputra et al. 2024; Wijayanti et al. 2020; Yusup et al. 2021). Berdasarkan kajian
terdahulu, statistik menunjukkan bahawa masalah kemiskinan memerlukan perhatian serius daripada pelbagai pihak,
khususnya dalam kalangan umat Islam (Maghfirah 2020). Sebanyak 465 juta penduduk di negara anggota Pertubuhan
Kerjasama Islam (OIC) tergolong dalam status kemiskinan pelbagai dimensi (Wijayanti et al. 2020). Di Indonesia, masalah
kemiskinan yang semakin serius turut memberi kesan terhadap jurang pendapatan yang tinggi antara golongan masyarakat
(Yusup et al. 2021). Sementara itu, di Bangladesh, seramai 16.5 juta penduduk kehilangan punca pendapatan dan menjadi
miskin semasa pandemik Covid-19 (Islam et al. 2023). Justeru, penyelesaian isu ini memerlukan mekanisme pengagihan
zakat yang berkesan bagi membantu masyarakat Islam keluar daripada kemiskinan.

Di Malaysia, antara punca utama berlakunya isu kemiskinan ialah sikap dan tingkah laku sebahagian golongan asnaf.
Golongan ini cenderung berasa selesa dengan status asnaf, kurang produktif, malas bekerja serta mengabaikan
tanggungjawab yang perlu dilaksanakan menurut ajaran Islam (Zahid et al. 2020). Situasi di Singapura pula lebih mencabar
apabila masyarakat Melayu beragama Islam sering dilabel sebagai pemalas dan memiliki penguasaan ekonomi yang rendah
(Riyanto et al. 2021). Sementara itu, di Indonesia, kajian lepas menunjukkan masalah kemiskinan berpunca daripada
golongan usahawan asnaf yang terlalu bergantung pada operasi perniagaan semata-mata untuk menampung keperluan harian
(Santoso et al. 2024). Keadaan ini menjadi lebih serius apabila golongan petani turut menghadapi ketidakstabilan kewangan
disebabkan kekurangan akses terhadap pendidikan dan kemahiran, kekurangan maklumat terperinci tentang harga, pasaran,
teknologi serta keadaan iklim, selain bantuan yang diterima tidak mencukupi untuk memenuhi keperluan asas dan aktiviti
pertanian (Saputra et al. 2024).

KECEKAPAN DAN KEBERKESANAN

Selain isu kemiskinan, kajian terdahulu turut meneliti masalah kecekapan dan keberkesanan dalam pengurusan institusi zakat
(Hannani et al. 2023; Mohd Afandi et al. 2022; Zainuddin et al. 2020). Di Indonesia, masalah ini berlaku kerana pihak
institusi zakat tidak memberi tumpuan terhadap program ekonomi untuk kelompok utama komuniti yang menjalankan
aktiviti perniagaan dari rumah, termasuk peniaga, petani, penternak dan usahawan mikro di Aceh (Zainuddin et al. 2020).
Selain itu, kekurangan kerjasama strategik antara institusi zakat dengan agensi kerajaan serta pihak korporat memberi kesan
terhadap tahap kecekapan dan keberkesanan dalam operasi pengagihan zakat (Rohani et al. 2022). Peranan aktif institusi
zakat amat penting untuk mengurangkan jurang antara potensi pengagihan zakat dan keadaan sebenar (Rini et al. 2020).

Seterusnya, dasar pengagihan zakat yang menumpukan kepada agihan secara konsumtif menyebabkan peruntukan bagi
pembangunan modal insan golongan asnaf menjadi terhad (Arifin et al. 2021). Kesannya, faedah yang diterima oleh
golongan asnaf hanya dapat dirasai dalam tempoh jangka pendek. Di Malaysia, pengagihan zakat yang kurang berkesan
telah menimbulkan isu terhadap tahap kepuasan pembayar zakat (Ahmad et al. 2023). Keadaan menjadi lebih serius apabila
program pengagihan zakat kepada usahawan asnaf tidak dipantau serta tidak dinilai dari aspek keberkesanan. Situasi tersebut
mengakibatkan hanya sebilangan kecil usahawan asnaf berjaya keluar daripada kemiskinan, manakala majoriti golongan
berkenaan masih kekal bergantung pada bantuan zakat (Mohd Afandi et al. 2022).

KRISIS

Perbincangan kajian lepas turut menumpukan peranan zakat dalam membantu meringankan beban masyarakat Islam akibat
pandemik Covid-19, bencana alam dan krisis kemanusiaan (Azizah et al. 2023; Hulwati et al. 2024; Ibadi et al. 2022).
Pandemik Covid-19 memberi impak besar kepada seluruh dunia dari aspek ekonomi. Peningkatan kadar kemiskinan berlaku
kerana sebahagian besar aktiviti ekonomi terpaksa dihentikan. Keadaan tersebut menyebabkan 70 peratus Perusahaan Mikro,
Kecil dan Sederhana (PMKS) di Indonesia menghentikan pengeluaran manakala 63 peratus lagi terpaksa memberhentikan
pekerja. Kesan berterusan pandemik turut mengakibatkan 90 peratus PMKS menghadapi masalah aliran tunai (Azizah et al.
2023). Di Bangladesh, kadar kemiskinan meningkat daripada 20.10 peratus kepada 30 peratus, dengan seramai 16.5 juta
orang kehilangan pekerjaan, kebanyakannya terdiri daripada pekerja berpendapatan rendah seperti penarik beca, penjual dan
golongan buruh kesan wabak pandemik Covid-19 (Islam et al. 2023). Dalam jangka panjang, keadaan tersebut turut
menjejaskan kutipan hasil zakat. Di Indonesia, pandemik Covid-19 menyebabkan penurunan bilangan pembayar zakat yang
akhirnya menurunkan jumlah kutipan hasil zakat. Akibatnya, sebahagian pembayar zakat bertukar status menjadi penerima
zakat (Arwani et al. 2022).

Di Indonesia, risiko berlakunya bencana alam seperti banjir, gempa bumi, tanah runtuh, tsunami dan letusan gunung
berapi adalah tinggi. Pada tahun 2018, jumlah kejadian bencana alam mencatatkan 1,113 kejadian puting beliung, 871
kejadian banjir, 527 kejadian kebakaran serta 28 kejadian gempa bumi. Kajian lepas menunjukkan bahawa zakat memainkan
peranan penting dalam membantu mengurangkan beban masyarakat akibat bencana dengan menyediakan bantuan berbentuk
perlindungan, pencegahan dan aktiviti pemulihan (Hulwati et al. 2024).

Akhir sekali, jenayah pemerdagangan manusia turut menjadi fokus dalam perbincangan kajian lepas. Menurut Ibadi et
al. (2022), statistik pada tahun 2018 menunjukkan seramai 1,154 warganegara Indonesia menjadi mangsa kes
pemerdagangan manusia. Keadaan tersebut menunjukkan bahawa golongan mangsa layak menerima bantuan zakat di bawah
kategori asnaf ar-rigab (hamba).

KEPUTUSAN (D)

AGIHAN KONSUMTIF

Agihan zakat berbentuk konsumtif merupakan bentuk agihan tradisional yang telah dilaksanakan sejak dahulu. Bentuk
agihan ini penting dalam menyediakan bantuan sara diri secara langsung kepada golongan asnaf (Zainuddin et al. 2020).
Walau bagaimanapun, mekanisme pengagihan zakat telah mengalami perubahan, antaranya disebabkan oleh pandemik
Covid-19 (Islam et al. 2023). Keperluan terhadap bekalan makanan, bantuan kepada anak yatim dan topeng muka merupakan
bentuk bantuan utama sepanjang tempoh pandemik (Mursal et al. 2023). Mekanisme pengagihan zakat juga berbeza ketika
berlakunya bencana alam. Di Lombok, Indonesia, bantuan zakat diberikan dalam pelbagai bentuk seperti barangan runcit,
pembinaan masjid dan tandas awam serta bantuan kemanusiaan dan perubatan. Situasi ini menunjukkan bahawa mekanisme
bantuan zakat konsumtif mengambil kira keperluan golongan asnaf mengikut keadaan dan masa tertentu, contohnya ketika
pandemik dan bencana alam (Hulwati et al. 2024).

Perbincangan mengenai bentuk pengagihan zakat konsumtif turut menumpukan kepada mekanisme bantuan tunai tanpa
syarat (unconditional cash transfer, UCT) di United Kingdom (Hussain 2021). Kajian ini mencadangkan UCT sebagai
bentuk bantuan utama kerana memberikan pelbagai manfaat ekonomi seperti peluang untuk melaburkan lebihan bantuan,
fleksibiliti dalam perbelanjaan, pengurangan lebihan bantuan lain seperti pembaziran makanan serta peningkatan kuasa beli
penerima bantuan. Keunikan pengagihan zakat boleh dibahagikan mengikut situasi yang dialami oleh masyarakat tersebut
dan disesuaikan dengan keperluan komuniti asnaf di kawasan berkenaan.

AGIHAN PRODUKTIF

Program pengagihan zakat produktif memainkan peranan penting dalam menjana pendapatan golongan asnaf serta
membantu mereka keluar daripada belenggu kemiskinan. Melalui program pembangunan ekonomi asnaf, kebanyakan
institusi zakat di peringkat global melaksanakan pelbagai inisiatif bantuan keusahawanan (Arwani et al. 2022; Santoso et al.
2024). Program pengagihan zakat produktif turut dilaksanakan dalam pelbagai bentuk yang melibatkan penyertaan usahawan
asnaf. Di Indonesia, antara program zakat produktif yang diperkenalkan merangkumi program motivasi keusahawanan,
peningkatan kompetensi dan kebajikan asnaf melalui intervensi model perniagaan Islam (Santoso et al. 2024). Selain itu,
mekanisme pengagihan zakat produktif oleh institusi zakat di Pekalongan, Indonesia dilaksanakan secara lebih menyeluruh.
Program bantuan keusahawanan pula menyediakan pelbagai bentuk sokongan seperti bimbingan dan pemerkasaan,
pemantauan dan penilaian, penyeliaan serta bantuan modal perniagaan (Arwani et al. 2022).

Wabak Covid-19 yang melanda dunia turut memberi kesan terhadap kedudukan ekonomi dalam kalangan usahawan
asnaf. Kajian oleh Sudirman et al. (2021) mencadangkan penambahbaikan terhadap program zakat produktif yang
dilaksanakan oleh institusi pengurusan zakat di kawasan Jawa Timur, Indonesia semasa pandemik. Bagi menyokong
penambahbaikan tersebut, Zahri et al. (2023) mencadangkan agar pinjaman mikro berasaskan kontrak Al-Qard
diperkenalkan kepada usahawan asnaf dengan menggunakan sumber zakat bagi mengelakkan mereka terjebak dalam
masalah riba serta kesukaran memperoleh pembiayaan daripada institusi perbankan. Selain aspek ekonomi, pengagihan zakat

produktif turut menumpukan kepada pembangunan pendidikan seperti pemberian biasiswa kepada anak-anak yang masih
bersekolah atau melanjutkan pengajian ke institusi pengajian tinggi. Bantuan dalam kategori ini turut dilaksanakan di
beberapa negara termasuk Malaysia, Indonesia dan Singapura (Mursal et al. 2023).

Perbincangan tentang pengagihan zakat produktif turut mencadangkan supaya belanjawan dana bagi program
pengagihan produktif ditambah (Akmal et al. 2021). Strategi yang dilaksanakan bertujuan memastikan matlamat
pembasmian kemiskinan dalam kalangan asnaf dapat dicapai dengan cekap dan berkesan.

INOVASI

Inovasi merujuk kepada proses memperkenalkan kaedah, sistem, adat dan lain-lain yang baru bagi meningkatkan
keberkesanan, kecekapan, dan daya saing. Perbincangan mengenai inovasi pengagihan oleh institusi zakat turut menjadi
topik utama dalam kajian lepas. Di Malaysia, kajian terdahulu mencadangkan penambahbaikan kecekapan dalam bidang
operasi utama pengurusan zakat, termasuk fungsi sumber manusia, pembangunan produk, kewangan, aktiviti penyelidikan
serta pemasaran (Othman et al. 2021; Zulkifli et al. 2021).

Selain penambahbaikan struktur organisasi, inovasi berasaskan teknologi juga turut dibangunkan oleh pihak institusi
zakat (Ahmad et al. 2023; Azizah et al. 2023; Riyanto et al. 2021; Sudirman et al. 2021). Antara cadangan penting yang
dilaksanakan ialah pembangunan aplikasi perbankan internet di Malaysia bagi memudahkan pembayaran bantuan kewangan
secara segera kepada golongan penerima (Ahmad et al. 2023), pembayaran zakat, infak dan sedekah di Indonesia secara
dalam talian (Riyanto et al. 2021), penggunaan media digital bagi mempromosi produk usahawan asnaf di Indonesia (Azizah
et al. 2023) serta mobiliti untuk penghantaran produk asnaf ketika pandemik Covid-19 di negara Indonesia melalui aplikasi
Go Food dan Grab Food (Sudirman et al. 2021).

Di samping itu, banyak kajian lepas turut membincangkan keputusan atau intervensi dalam bentuk pembinaan model
pengagihan dan pembangunan asnaf. Di negeri Selangor, pihak Lembaga Zakat Selangor menyediakan program
pembangunan insan dengan menekankan aspek spiritual sebagai teras penting yang perlu dihadiri oleh penerima bantuan
sebelum menerima bantuan berbentuk material. Program ini bertujuan mengubah sikap dan tingkah laku asnaf kepada lebih
positif serta berdaya saing (Zahid et al. 2020). Berbeza dengan di Indonesia, kajian oleh (Roziq et al. 2022) mencadangkan
inovasi model pengurusan dana sosial Islam produktif melalui gabungan pengagihan zakat, infak dan sedekah kepada
golongan layak bagi memastikan bantuan yang diterima mencukupi. Di negara yang sama, kajian oleh (Maghfirah 2020)
mencadangkan inovasi berbentuk pengklasifikasian kumpulan sasaran penerima bantuan kepada dua kategori iaitu Mustahiq
Khiyariah, kumpulan asnaf yang sihat tubuh badan tetapi miskin kerana malas berusaha serta bergantung kepada bantuan
zakat, manakala Mustahiq Jabariah merupakan golongan asnaf yang tidak mampu bekerja akibat sakit kronik, kurang upaya
dan warga emas. Pengklasifikasian ini penting bagi menentukan golongan yang benar-benar layak menerima bantuan zakat
serta memastikan pengagihan dilaksanakan dengan optimum. Kajian (Ibadi et al. 2022) pula mencadangkan aspek hukum
syariah dikaji semula berhubung keperluan mangsa pemerdagangan manusia menerima zakat di bawah kategori asnaf Ar-
rigab. Justifikasi cadangan menyatakan mangsa pemerdagangan manusia merupakan hamba moden yang memerlukan
pembebasan dan bantuan.

KEBERHASILAN (O)

MIKROEKONOMI

Impak mikroekonomi membincangkan berkaitan peningkatan pendapatan isi rumah, pengurangan kemiskinan isi rumah
asnaf, sokongan keusahawanan kecil, serta transformasi individu asnaf kepada pembayar zakat. Menerusi mekanisme
pengagihan zakat sedia ada, antara keberhasilan penting yang dijangka ataupun telah diperoleh berkaitan impak
mikroekonomi merangkumi pelbagai aspek. Secara umumnya, pengagihan zakat mampu mengurangkan masalah
kemiskinan dalam kalangan isi rumah golongan asnaf melalui peningkatan pendapatan daripada bantuan diterima. Bantuan
zakat meringankan beban kos sara hidup, memenuhi keperluan perbelanjaan isi rumah, pendidikan anak-anak, selain
membolehkan simpanan untuk keperluan masa hadapan (Arwani et al. 2022). Selain itu, keberhasilan utama memfokuskan
misi institusi zakat untuk mengubah golongan asnaf daripada penerima kepada pembayar zakat melalui program
pembangunan pendidikan dan bantuan perniagaan (Zahri et al. 2023; Zulkifli et al. 2021). Model pembangunan asnaf yang
komprehensif juga berpotensi meningkatkan produktiviti serta kebajikan usahawan asnaf (Saputra et al. 2024). Peningkatan
pendapatan asnaf melalui keusahawanan dan bantuan zakat produktif seterusnya meningkatkan kuasa beli golongan asnaf
(Azizah et al. 2023). Tambahan lagi, keuntungan daripada perniagaan menjadi nilai tambah kepada sumber hasil zakat yang
baru (Herianingrum et al. 2024). Selain itu, pengagihan zakat yang efektif turut memberi impak kepada penurunan jurang
kekayaan dalam masyarakat, membantu menghadapi kos sara hidup yang sentiasa meningkat serta meringankan beban
semasa krisis ataupun bencana alam melalui bantuan makanan, keperluan harian, dan pembinaan rumah yang musnah (Razak
2020).

Walau bagaimanapun, impak negatif mekanisme pengagihan zakat sedia ada masih wujud. Dalam konteks bantuan
keusahawanan, sebahagian besar asnaf gagal memanfaatkan bantuan modal yang diberikan kerana membelanjakannya untuk
tujuan konsumtif. Keadaan ini menyebabkan perniagaan yang diusahakan tidak berkembang pesat, malah hanya aktif untuk

tempoh jangka masa yang singkat (Saputra et al. 2024). Akhirnya, mereka tidak berjaya dalam perniagaan dan masih kekal
dengan status asnaf.

MAKROEKONOMI

Impak makroekonomi zakat merangkumi pertumbuhan ekonomi, kestabilan sosial, peningkatan pembangunan insan,
pengurangan jurang kekayaan serta pengurangan kadar kemiskinan agregat golongan asnaf. Dari perspektif makroekonomi,
pengagihan zakat memberikan pelbagai impak. Antara lain, mekanisme zakat yang berkesan mampu meningkatkan
pembangunan sosioekonomi ummah serta pertumbuhan ekonomi negara, sekali gus berpotensi mencapai sasaran Matlamat
Pembangunan Mampan (SDG) (Ali et al. 2022; Qudah et al. 2022). Di Indonesia, mekanisme pengagihan zakat kini
menumpukan kepada zakat produktif dengan meningkatkan peruntukan fiskal untuk pembangunan ekonomi daripada 15
peratus kepada 18 peratus, manakala bantuan pendidikan bertambah daripada 20 peratus kepada 31 peratus bagi tempoh
2015 hingga 2016 (Akmal et al. 2021). Keberhasilan pengagihan zakat juga menyumbang kepada peningkatan Indeks
Pembangunan Insan dan kesan pengganda, hasil penglibatan asnaf secara produktif dalam pasaran tenaga kerja serta aktiviti
keusahawanan (Akmal et al. 2021; Zahri et al. 2023).

Perbincangan kajian lepas turut menumpukan kepada keberhasilan pengagihan zakat kepada kumpulan sasaran
tertentu. Sebagai contoh, kajian oleh Azhar et al. (2023) menunjukkan negeri Sabah menyalurkan sejumlah besar dana zakat
kepada golongan fakir. Kesannya, kadar kemiskinan di negeri ini menurun secara signifikan daripada lapan peratus pada
2012 kepada empat peratus pada 2014. Berbeza pula di Indonesia, kajian oleh Khasanah et al. (2023) mendapati pengagihan
zakat diberi keutamaan kepada penerima bantuan kesihatan dan kemanusiaan ketika bencana alam berlaku. Hasilnya,
pengagihan zakat mampu memberikan pelbagai impak ekonomi, sosial dan alam sekitar kepada komuniti terkesan melalui
bantuan kewangan dan keperluan harian, sokongan psikososial serta pembinaan semula infrastruktur (Hulwati et al. 2024).

PERBINCANGAN DAN AGENDA PENYELIDIKAN MASA HADAPAN
EVOLUSI PENAMBAHBAIKAN MEKANISME PENGAGIHAN ZAKAT

Pengagihan zakat telah melalui pelbagai evolusi sejak zaman para sahabat, era kegemilangan tamadun Islam sehingga kini.
Antara evolusi penting dalam mekanisme pengagihan zakat pada zaman moden adalah pengkorporatan institusi zakat (Ellany
et al. 2014; Hairunnizam et al. 2017). Proses ini telah meningkatkan kecekapan dan keberkesanan pengagihan zakat serta
memperkukuh keyakinan masyarakat terhadap kualiti pengagihan zakat (Hairunnizam et al. 2014).

Seterusnya, evolusi terus berkembang dengan penggunaan teknologi kewangan dalam era digital. Pindahan bayaran
bantuan kini dilaksanakan melalui aplikasi perbankan internet dan e-dompet untuk memastikan golongan asnaf menerima
bantuan dengan segera (Ahmad et al. 2023). Pelaporan pengagihan zakat pula dapat dijalankan secara masa nyata melalui
aplikasi mudah alih, portal atau laman web bagi memastikan ketelusan pengagihan oleh institusi zakat (Saad et al. 2023).

Kini, institusi zakat turut memperkasakan mekanisme pengagihan zakat melalui pengklasifikasian pengagihan zakat
kepada kategori konsumtif dan produktif. Di Malaysia, bentuk pengagihan ini turut mendapat perhatian pihak Jabatan
Akauntan Negara dengan membangunkan standard pelaporan penyata kewangan institusi zakat (Malaysia 2021).
Pengklasifikasian ini penting untuk memastikan matlamat bersepadu pengagihan zakat dapat direalisasikan melalui
pengagihan zakat konsumtif bagi menampung keperluan harian serta pengagihan zakat produktif untuk meningkatkan
produktiviti asnaf dan seterusnya mengeluarkan mereka daripada kemiskinan.

Secara keseluruhan, evolusi mekanisme pengagihan zakat daripada pengkorporatan institusi, adaptasi teknologi
kewangan hingga pengklasifikasian agihan konsumtif dan produktif menunjukkan proses pemodenan yang sejajar dengan
tuntutan semasa tanpa meninggalkan prinsip asas syariah. Dari sudut teori maqasid al-shariah, penambahbaikan ini
memperkukuh matlamat utama zakat iaitu menjaga seluruh aspek kehidupan (agama, nyawa, akal, keturunan dan harta)
dengan menampung keperluan asas asnaf (konsumtif) serta menggalakkan pembangunan diri dan produktiviti (produktif).
Namun, jurang kajian masih wujud dalam aspek intervensi program yang berupaya membentuk perubahan tingkah laku
positif golongan asnaf seperti peningkatan produktiviti serta daya saing (Suffian et al. 2025).

Tanpa perubahan tingkah laku yang mampan, keberkesanan zakat produktif mungkin terbatas hanya kepada
peningkatan hasil jangka pendek atau tiada perubahan. Hal ini sejajar dengan kerangka teori paternalisme yang menekankan
keperluan campur tangan berstruktur bagi membimbing penerima bantuan membuat keputusan yang lebih baik untuk
kepentingan jangka panjang mereka. Oleh itu, penggabungan perspektif maqasid al-shariah dengan prinsip paternalisme
dapat membuka ruang kajian baharu bagi merangka intervensi zakat yang bukan sahaja memenuhi keperluan material, tetapi
juga menyokong perubahan tingkah laku asnaf ke arah peningkatan daya saing dan kesejahteraan yang lestari.

ISU DAN CABARAN PEMBASMIAN KEMISKINAN

Sungguhpun pelbagai inovasi telah dilaksanakan, masalah kecekapan dan keberkesanan pengurusan agihan zakat masih
terus berlaku. Antara isu utama adalah tumpuan agihan zakat sedia ada kepada bentuk konsumtif. Hal ini berlaku kerana
majoriti penerima bantuan terdiri daripada golongan fakir dan miskin yang memerlukan bantuan sara diri (Jawhar 2024).
Peningkatan pengagihan zakat konsumtif juga berpunca daripada sikap pasif dan kurang usaha sebahagian golongan asnaf.

Kesannya, sebahagian besar peruntukan belanjawan zakat digunakan untuk bantuan konsumtif. Buktinya, Majlis Agama
Islam Wilayah Persekutuan telah mengagihkan sebanyak RM732.45 juta (99%) bagi agihan zakat konsumtif pada tahun
2021 (Maiwp 2021).

Selain itu, program pembangunan asnaf menghadapi masalah kerana tidak melaksanakan pemantauan dan penilaian
terhadap prestasi program agihan zakat (Hidayatullah et al. 2018). Pemantauan dan penilaian penting bagi memastikan
bantuan diagihkan mengikut keperluan kumpulan sasaran serta keberhasilan yang dirancang dapat dibandingkan dengan
pencapaian sebenar (Prennushi et al. 2002). Kelemahan ini menyebabkan pengurusan zakat gagal mengenal pasti punca
kegagalan program agihan produktif, contohnya dalam bidang keusahawanan. Di samping itu, isu lain yang wajar diberi
perhatian adalah kompetensi dan beban kerja pegawai dalam melaksanakan pengagihan zakat secara berkesan. Kajian
terdahulu menunjukkan bahawa masalah integriti, ilmu, kemahiran dan profesionalisme merupakan cabaran utama dalam
pengurusan amil zakat (Rahman et al. 2024). Beban kerja yang terlalu tinggi juga mengganggu fokus amil untuk memantau
program agihan produktif dengan berkesan (Arwani et al. 2022).

Matlamat pembasmian kemiskinan turut terbantut semasa pandemik Covid-19, dengan kadar kemiskinan meningkat
dengan ketara, seperti yang berlaku di Bangladesh dan Indonesia, masing-masing melibatkan 16.5 juta dan 27.5 juta orang
(Islam et al. 2023; Sudirman et al. 2021).

Selain itu, kajian lepas kurang menumpukan perhatian terhadap isu sikap dan tingkah laku golongan asnaf. Masalah
tingkah laku seperti sikap selesa dengan status asnaf, gemar berehat di rumah serta kurang produktif berlaku (Zahid et al.
2020), manakala masalah lebih serius melibatkan penjualan peralatan bantuan dan penipuan terhadap institusi zakat untuk
terus menerima bantuan (Jaafar 2023). Perubahan sikap dan tingkah laku positif sangat penting bagi membentuk
pembangunan modal insan individu. Kajian oleh Wijayanti et al. (2020) menunjukkan keazaman dan keinginan kuat
golongan asnaf untuk berusaha keluar daripada kemiskinan merupakan faktor utama kejayaan transformasi individu tersebut.
Perubahan sikap dan tingkah laku positif golongan asnaf memerlukan kaedah intervensi yang lebih berkesan. Intervensi
sedia ada yang dilaksanakan oleh institusi zakat berbentuk sukarela, seperti menghadiri program kerohanian, motivasi dan
kemahiran bekerja, masih kurang memberi impak terhadap perubahan sikap dan tingkah laku majoriti asnaf. Justeru,
mekanisme yang lebih berkesan dan terbukti secara empirikal bagi memberi kesan terhadap perubahan sikap dan tingkah
laku individu perlu dibangunkan.

PEMERKASAAN MEKANISME PENGAGIHAN ZAKAT

Pengurusan zakat perlu sentiasa dipertingkat bagi memastikan mekanisme pengagihan zakat dilaksanakan secara beretika,
ekonomik, efisien dan efektif. Antara penambahbaikan yang perlu diberi perhatian oleh institusi zakat ialah membangunkan
pengagihan zakat berdasarkan keperluan, berbanding dengan menyediakan bantuan one-off yang tidak menyelesaikan
masalah kemiskinan golongan asnaf (Islam et al. 2023), serta membangunkan prosedur dan sistem pemantauan dan penilaian
yang efektif (Arwani et al. 2022).

Di samping itu, pelbagai faktor melibatkan mekanisme pengagihan termasuk struktur pengurusan secara sentralisasi
berbanding dengan desentralisasi, pendekatan konsumtif berbanding dengan produktif, penggunaan teknologi serta
pembangunan dasar, prosedur dan strategi. Model dan kerangka perlu dilaksanakan secara holistik serta dinamik kerana
semua elemen tersebut saling berkait dan mempengaruhi kecekapan serta keberkesanan, selain memastikan agihan lebih
responsif dalam menangani keperluan sebenar golongan asnaf. Penambahbaikan lain merangkumi kerjasama dan kolaborasi
institusi zakat dengan pelbagai agensi kerajaan dan swasta melalui perkongsian kepakaran. Langkah ini bertujuan
memaksimumkan impak bantuan serta memastikan program dibangunkan secara komprehensif bagi memenuhi keperluan
asnaf (Sudirman et al. 2021). Seterusnya, pembangunan kompetensi dan modal insan pengurusan zakat wajar dirancang dan
dilaksanakan secara menyeluruh bagi memastikan amil yang dilantik mampu melaksanakan tugas dan tanggungjawab
dengan efisien. Kerangka kompetensi serta analisis keperluan latihan wajar dijalankan untuk meningkatkan skil, kemahiran,
pengetahuan serta profesionalisme amil zakat (Rahman et al. 2024). Akhir sekali, pembangunan zakat produktif bukan hanya
melibatkan program keusahawanan tetapi juga perlu memfokuskan kepada peluang pekerjaan untuk golongan asnaf bagi
meningkatkan peratusan mereka keluar daripada kemiskinan.

AGENDA PENYELIDIKAN MASA HADAPAN

Bagi menangani masalah dan tingkah laku negatif golongan asnaf, terdapat pelbagai model intervensi dilaksanakan di
peringkat global yang belum pernah diuji dalam pengagihan zakat. Antara yang memberi impak signifikan terhadap
pengurangan kadar kemiskinan dan pembangunan modal insan adalah program Bantuan Tunai Bersyarat (Conditional Cash
Transfer, CCT). CCT merupakan program bantuan kewangan kepada golongan miskin dengan intervensi syarat tingkah laku
(conditionality) yang mesti dilaksanakan supaya golongan ini terus menerima bantuan. Objektif bersepadu program ini
adalah untuk mengurangkan kadar kemiskinan serta membangunkan modal insan. Kedua-dua objektif tersebut seterusnya
menyokong matlamat jangka panjang program, iaitu menamatkan kemiskinan antara generasi (Fiszbein et al. 2009). Dimensi
syarat tingkah laku yang dibangunkan terbahagi kepada tiga kategori utama iaitu pendidikan, kesihatan dan pekerjaan. Antara
contoh syarat tingkah laku utama adalah menamatkan persekolahan (pendidikan), menghadiri pemeriksaan kesihatan secara
berkala (kesihatan) serta wajib berusaha mencari pekerjaan. Program CCT mula dibangunkan oleh negara-negara Amerika
Latin seperti Brazil, Chile dan Mexico, dengan pelbagai impak dalam mengubah sikap positif golongan miskin,

mengurangkan kadar kemiskinan dan meningkatkan modal insan (Miller et al. 2016). Kejayaan tersebut menyebabkan lebih
70 negara di dunia telah mengadaptasi program ini (Lindert et al. 2014).

Sungguhpun program CCT secara umumnya memberi impak positif, sebahagian program CCT tidak menunjukkan
kesan atau hanya berkesan dalam jangka masa pendek sahaja (Kitaura et al. 2021). Intervensi tingkah laku dalam program
CCT yang dibangunkan berdasarkan Teori Paternalisme menekankan peranan pembuat dasar untuk menentukan perubahan
tingkah laku positif yang terbaik bagi golongan miskin (Browning 1992). Bagi memastikan program CCT yang dijalankan
melalui mekanisme pengagihan zakat bersifat holistik, memberi impak mampan dan memenuhi elemen Maqasid, dimensi
keagamaan wajar diambil kira supaya golongan asnaf diberi kekuatan rohani sebelum terlibat dalam pembangunan bersifat
fizikal. Khaldun (1986) menekankan bahawa matlamat utama membentuk tingkah laku positif masyarakat ke arah
pembentukan ketamadunan manusia adalah melalui gabungan konsep menyembah Allah dan pembangunan modal insan.
Justeru, dimensi keagamaan dalam program CCT dijangka mampu membentuk tingkah laku positif yang mampan kepada
golongan asnaf.

Akhir sekali, tiada kajian empirikal yang menguji model program CCT sebagai mekanisme pengagihan zakat. Kajian
terdahulu berbentuk konsep dan analisis literatur sahaja yang membincangkan kedua-dua topik ini (Zulkhibri 2016). Oleh
itu, mengambil kira jurang tersebut, kajian empirikal untuk menguji kesan program bantuan tunai bersyarat (CCT) terhadap
keberkesanan mekanisme pengagihan zakat wajar dilaksanakan.

Teori
Paternalisme:Pembuat
dasar menentukan

Jurang Kajian: 1. Kajian
masalah tingkahlaku Asnaf
dalam pengagihan zakat

Penyelidikan Masa
Hadapan: Menguji
keberkesanan intervensi

Agenda Penyelidikan Masa
intervensi untuk mengubah
tingkahlaku golongan
miskin kepada lebih positif

terhad, 2. Tiada kajian
intervensi tingkahlaku
model CCT dengan zakat

tingkahlaku model CCT
dalam mekanisme
pengagihan zakat

RAJAH 9. Kerangka agenda penyelidikan masa hadapan
IMPLIKASI KAJIAN

Kajian literatur sistematik dengan model ADO menyediakan dapatan lepas berkaitan mekanisme pengagihan zakat dengan
komprehensif. Secara umumnya, kajian ini membantu penyelidik mengenal pasti jurang dalam literatur mengenai
mekanisme pengagihan zakat yang masih kurang diterokai terutamanya melibatkan sikap dan tingkah laku golongan asnaf.
Dapatan ini juga membuka ruang kepada pembangunan kerangka konseptual yang lebih kukuh, yang pada masa hadapan
boleh diuji dan disahkan melalui data empirikal. Hal ini bukan sahaja memperkukuh asas teori sedia ada, tetapi turut
menyediakan landasan bagi penyelidikan lanjutan dalam bidang ekonomi dan kewangan Islam, syariah, serta sains sosial.

LIMITASI KAJIAN

Seperti sedia maklum, kajian literatur sistematik mekanisme pengagihan zakat dengan model ADO menerangkan berkaitan
isu/faktor, keputusan dan keberhasilan kajian. Kajian ini tidak mengkaji hubungan antara pemboleh ubah yang digunakan
oleh kajian lepas secara langsung, termasuk pemboleh ubah pengantara dan pemboleh ubah penyederhana. Justeru,
penyelidikan pada masa hadapan dicadangkan untuk menguji hubungan-hubungan tersebut dengan menggunakan
pendekatan empirikal, bagi menilai sejauh mana mekanisme zakat berfungsi secara lebih menyeluruh serta memberi kesan
terhadap pembasmian kemiskinan dan pembangunan modal insan asnaf.

KESIMPULAN

Secara keseluruhan, kajian ini menyediakan tinjauan komprehensif berkaitan mekanisme pengagihan zakat melalui analisis
literatur secara sistematik menggunakan model ADO, menjadikannya kajian pertama seumpamanya dalam konteks ini.
Dapatan kajian mengenal pasti anteseden seperti kemiskinan, krisis, kecekapan, dan keberkesanan, serta keputusan
pengagihan yang bersifat konsumtif dan produktif, serta inovasi yang mempengaruhi keberhasilan dari sudut mikro dan
makroekonomi. Melalui perbincangan strategik terhadap evolusi pengagihan zakat dari sudut pengkorporatan institusi,
pengaplikasian teknologi digital serta inovasi pengagihan zakat, cabaran utama serta hala tuju pengagihan zakat dalam
pembasmian kemiskinan, kajian mencadangkan pengurusan zakat perlu diperkasakan dengan memastikan mekanisme
pengagihan zakat dilaksanakan dengan beretika, ekonomi, efisien dan efektif. Kajian ini turut mengenal pasti jurang literatur,
khususnya berkaitan isu tingkah laku sebagai punca utama berlakunya kemiskinan dalam kalangan asnaf. Bagi menangani
jurang tersebut, kajian mencadangkan penyelidikan masa hadapan berfokus kepada pengaplikasian Teori Paternalisme yang
ditambah baik dengan dimensi agama dalam program Bantuan Tunai Bersyarat (CCT). Secara keseluruhan, kajian ini
menyumbang secara signifikan dengan memperkukuh pemahaman tentang evolusi literatur mekanisme pengagihan zakat
serta mengenal pasti potensi jurang kajian yang wajar diterokai dalam penyelidikan masa hadapan.

